
Wil jy van Steinhoff eis? Dan moet jy gou spring.
Krediteure van Steinhoff wat wil stem oor die skikkingsvoorstel wat die groep in Suid-Afrika wil 
deurvoer, moet hul eise voor 5 Mei indien.
Die datum is Donderdag deur Steinhoff aangekondig, maar die datum vir die vergadering waarop 
gestem word, sal eers later bekend gemaak word.
Steinhoff antwoord hier in besonderhede op talle vrae vir mense wat meer daaroor wil lees.
Steinhoff het einde Julie verlede jaar die besonderhede van ’n wêreldwye skikkingsvoorstel 
bekend gemaak om die eise wat partye teen hom ingestel het te skik. Die eise beloop sowat R136 
miljard, maar nagenoeg R17 miljard word vir die skikking opsygesit.
Om die skikking deur te voer, het die direksie van die Nederlandse beheermaatskappy, Steinhoff 
International Holdings NV (SIHNV), besluit om met ’n hofproses in Nederland te begin en parallel 
daarmee het die direksie van die voormalige Suid-Afrikaanse beheermaatskappy, Steinhoff 
International Holdings Proprietary Limited (SIHPL), besluit om ’n skikkingsproses ingevolge die 
Maatskappywet se art. 155 te volg.
Die Nederlandse plan hou net verband met SIHNV en die partye wat eise teen hom ingestel het. 
Die art. 155-proses hou net verband met SIHPL en dié wat eise teen hom ingestel het. Die 
prosesse is egter wedersyds van mekaar se sukses afhanklik.
Meer as 50% moet ja stem
Die oorsese vergadering waar krediteure kan stem, vind op 30 Junie plaas en eise moet voor 15 
Junie ingedien word.
In Nederland is die ondersteuning wat benodig word, ’n gewone meerderheid van die skuldeisers 
wat ten minste 50% van die totale waarde van die eise teen SIHNV verteenwoordig.
Die ondersteuning wat vir die art. 155-skema benodig word, is dat ’n meerderheid skuldeisers dit 
moet goedkeur en ten minste 75% van die waarde van die eise in elke klas.
2 groepe eises
Steinhoff het twee groepe eisers geïdentifiseer, naamlik kontraktuele eisers en die partye wat hul 
aandele in die aandeelmark gekoop het (soos pensioenfondse).
Kontraktuele eisers is dié wat eise teen Steinhoff hou wat voortspruit uit die beweerde 
ongerymdhede met sy boeke en wat ontstaan het as gevolg van ’n kontrak wat tussen Maart 2009
en 7 Desember 2015 met SIHPL aangegaan is om ’n bate of ’n onderneming aan hom te verkoop 
en as vergoeding van sy aandele te kry.
Die partye wat hul aandele op die aandeelmark gekoop het, is dié wat SIHPL-aandele gekoop het 
tussen die oggend van 2 Maart 2009 en die einde van die werksdag 6 Desember 2015, asook dié 
wat SIHNV-aandele gekoop het tussen 6 Desember 2015 en 5 Desember 2017 se einde van die 
werksdag.
Die skikkingsbedrae wat vir die verskillende eisergroepe geformuleer is, neem onder meer in ag 
watter risiko’s verbonde is aan ’n eis en wat sal gebeur as die skikking nie suksesvol is nie en die 
groep gelikwideer moet word.
Dit kom daarop neer dat partye wat hul aandele in die mark gekoop het, sowat 5c uit die rand kry 
en kontraktuele eisers 29c uit die rand.
Christo Wiese, voormalige voorsitter en grootste aandeelhouer van Steinhoff, kry sowat 18c uit 
die rand.

